
sþ. 21. Tillaga til þingsályktunar [21. mál]
um innflutning jeppabifreiða.

F'lm.: Sigurður Bjarnason, Jón Pálmason, Stefán Stefánsson, Þorsteinn Þorsteinsson,
Jón Sigurðsson, Eiríkur Einarsson, Pétur Ottesen, Ingólfur Jónsson.

Alþingi ályktar að skora á ríkisstjórnina að hlutast til um, að á næsta ári verði
fluttar til landsins eigi færri en 600 jeppabifreiðar, sem eingöngu verði seldar bænd-
um, enda verði settar strangar reglur, sem tryggi, að þær haldist í sveitum landsins
i eigu þeirra, sem landbúnað stunda.

Greinargerð.
Fyrir forgöngu fyrrv. ríkisstjórnar og nýbyggingarráðs voru fluttar til lands-

ins á árunum 1946 og 1947 um 1220 jeppabifreiðar. Var það áform þessara aðila, að
bændum gæfist fyrst og fremst. kostur á að kaupa þessi tæki og nota þau í senn til
ýmiss konar bústarfa og sem samgöngu tæki.

Sú varð raunin á, að [epparnir urðu mjög vinsæl tæki meðal bænda. Sóttu svo
margir um kaup á þeim, að því fór mjög fjarri, að hægt væri að fullnægja eftir-
spurninni. Nokkur brögð urðu einnig að því, að kaupstaðamönnum væri úthlutað
þeim, og hefur það sætt mikilli gagnrýni meðal bænda, sem fyrst og fremst höfðu
verið ætluð þau. Þess voru og of mörg dæmi, að jeppar væru seldir úr sveitum til
kaupstaða. Af báðum þessum ástæðum komu miklu færri jeppabifreiðar í hlut
sveitanna en upphaflega hafði verið til ætlazt.

Eftirspurnin eftir þessum handhægu og tiltölulega ódýru tækjum er enn þá mjög
mikil og e. t. v. aldrei meiri en nú. Bændur hafa kynnzt þeim og fallið þau mjög
vel. Jeppabifreiðarnar hafa, auk þess sem þær hafa reynzt hentugar búvélar og
samgöngutæki, haft mikla félagslega þýðingu í lífi fólks í mörgum sveitum
landsins.

Þegar á það er litið, að bifreiðaeign íslendinga var árið 1940 2180, árið 1946 7164
og nú um 11 þús. bifreiðar, og að langflestar þessar bifreiðar eru í kaupstöðum
landsins, þá er það ekki óeðlilegt, að fram komi óskir um, að einnig bændum í sveit-
um landsins gefist kostur á að eignast slík tæki.

Jeppabifreiðin gegnir tviþættu hlutverki, eins og áður er getið. Hana er hægt
að nota til ýmiss konar bú starfa, heyskapar, dráttar og alls konar flutninga til og
frá búum bænda. En hana er einnig hægt að nota sem samgöngutæki til lengri og
skemmri ferðalaga.

Að áliti flm. þessarar tillögu er það mjög þýðingarmikið fyrir íslenzkan land-
búnað, að bændum gefist á næstunni kostur á því að festa kaup á margs konar land-
búnaðarvélum og tækjum. Meðal þeirra, sem þýðingarmest eru, eru jeppabifreið-
arnar, vegna hinnar fjölþættu þýðingar þeirra fyrir líf og starf fólksins í strjálbýlinu.

Af þessum ástæðum er lagt til með þessari tillögu, að ríkisstjórnin hlutist til
um, að fluttar verði til landsins á næsta ári eigi færri en 600 jeppabifreiðar, sem
eingöngu verði seldar bændum. Telja flm. sjálfsagt, að gerðar verði sérstakar ráð-
stafanir til þess að koma í veg fyrir, að þessar bifreiðar verði eftir sniðgötum seldar
öðrum en þeim, sem búa í sveitum landsins, og jafnframt tryggt, að þær haldist
þar, þótt eigendaskipti verði að þeim. Hvort það tekst, veltur mjög á bændum sjálf-
um. Enn fremur verði gerðar ráðstafanir til þess að tryggja það, ef um síðari sölu
CI' að ræða, að söluverð þeirra fari ekki fram úr kostnaðarverði.

Flutningsmenn gera að svo stöddu ekki tillögur um, hverjum verði falin úthlutun
þessara tækja. Aðalatriðið er, að hún verði réttlátlega framkvæmd og að þeir bændur
fái þau, sem mesta þörf hafa fyrir þau. En sjálfsagt virðist, að einhver af stofnun-
um bændastéttarinnar annast hana.

Gera má ráð fyrir, að innflutningsverð þessara 600 jeppabifreiða verði um 4.8
millj. króna samkvæmt þeim upplýsingum, sem fyrir liggja um verð þeirra.


